
XVI. ONDARE ETA GIZARTE-EKONOMIAZKO ORDENAREN AURKAKO DELITUAK

1. HASIERAKO HAUSNARKETAK. BABESTUTAKO ONDASUN JURIDIKOA

2. SAILKAPENA ETA XEDAPEN ERKIDEAK

----------------------------------------------

1. HASIERAKO HAUSNARKETAK. BABESTUTAKO ONDASUN JURIDIKOA


1995eko Kode Penalak ondare eta gizarte ekonomiazko ordenaren aurkako delituak titulu berean arautzen ditu, nahiz eta hauek izaera ezberdina izan. Honela, zentzu indibidualekoak ondarezkoak izango dira, zentzu kolektibokoak ekonomiko-kolektiboak diren bitartean. Beste batzuek izaera mistoa izango dute, ezin zaielako zentzu bakarra ezarri.


Izaera mistoa duten horietan normalean ondasun juridiko asko urratzen dira; adibidez, kontsumitzaileen kontrako iruzurrean ondare indibiduala urratzeaz gain, merkatuaren gutxieneko baldintzak kaltetuak gertatzen dira (zentzu kolektiboa). Hiru mota hauetatik kanpo geratzen dira herri-ogasuna eta gizarte-segurantzaren aurkako delituak, hauek hurrengo tituluan kokatuko direlako, nahiz eta izaera ekonomikoa eduki.


Hauek ditugu titulu osoari dagozkien kontzeptuak:


- Ondarea. Kontzeptu juridiko penala ez dagokie titulu honetako delitu guztiei, soilik hurrengoei: ebasketa, lapurreta, bidegabeko jabetzea, elektrizitatean eragindako maula, kalteak, usurpazioa eta maulazko kaudimen-gabezia. Beste delitu batzuek, berriz, ondarearen beste kontzeptu bat erabiltzen dute, adibidez, jabetza intelektual eta industrialarena; hauetan ondarezko zentzu patrimoniala arindua dago (gauza berdina delitu sozietarioetan, non ondarezko zentzu patrimoniala zeharka ukitzen den). Laburtuz, ez dago ondarearen kontzeptu bakarra.


Ondarea zehaztearen garrantzia burutzea (konsumazioa) ezartzeko orduan ikusten da. Ondare-delitu hertsietan (1.etan) ondarearen urratzea frogatzea derrigorrezkoa da delitua burutu dela baieztatzeko; ondare kontzeptua ezin da modu arautzaile batean ulertu, kontrakoa baizik, zentzu material eta ekonomiko batean (salbuespenekin; adibidez, iruzurraren kasua, non kontzeptu mistoa erabiltzen den, ekonomiko-juridikoa dena, hau da, bai zentzu ekonomikoa bai iruzurra jasaten duenaren eskubide eta bermeak, Zuzenbideak babesten dituenak). Hauen aurrean delitu ekonomikoak daude: jabetza intelektuala, industriala, sozietarioa... Hauek badakarte ondare indibidual batzuentzako kaltea, baina burutzapena ez da kokatuko kalte hura burutzeko orduan, merkatuak arautzen dituen printzipio batzuk urratzen diren momentuan baizik (lehiaketa librea, enpresa askatasuna eta merkatura sartzeko printzipio arautzaileen urratzean). Hauetan, kalte indibidualez gain, beti egongo da jokoan ondasun juridiko kolektiboa.

2. SAILKAPENA ETA XEDAPEN ERKIDEAK


Kode Penalak XIII. tituluan delitu hauen sailkapena egiten du:


- Oinarrizko tipoa: ebasketa (KP 234)


- Harrapaketa zuzeneko delituak


- Maulazko harrapaketa


- Kaudimen gabezia zigorgarria


Hauetatik aurrera, ondarezko zentzua aldatzen doa, eta zentzu ekonomikoa (kolektiboa) hartzen dute hurrengo delituok.


Doktrinak bestelako sailkapena erabiltzen du:


- Aberaste eta harrapaketa delituak. Ebasketa, lapurreta, extorsioa, ibilgailua erabiltzeko lapurreta eta ebasketa, usurpazioa..


- Aberaste eta maulazko delituak. Iruzurra, bidegabeko jabetzapena, elektrizitatean eragindako maula, kaudimen gabezia zigorgarria, ondasunen ostentzea (alzamiento de bienes), porrot, konkurtso eta ordainketen esekipen zehagarria.


- Aberasterik gabekoak. Kalteak, segurtasun kolektiboarentzat arriskutsuak diren suteak


- Delitu ekonomikoak. Jabetza intelektual eta industrialaren aurka, merkatu eta kontsumitzaileen aurka, delitu sozietarioak.

